
Паха парне 
Елена Мустаевӑран ҫӗнӗ хайлав илни тӳрех хаваслантарчӗ. «Уй 

варринче ҫинҫе хӑва» (2015, 8№) повесе питӗ хурлӑхлӑ пулин те, 
вулакансем ӑна лайӑх хак пани савӑнтарнӑччӗ-ҫке. Чӑнах та, тёп 
сӑнарӑн, Санькан, шӑпи чӑтма ҫук синкерлӗ пулса тухни нумайӑш-
не хытӑ кулянтарнӑ. «Куҫҫуль тӑкмасӑр вуласа тухаймарӑм», -
пӗлтерчӗ шухӑшне хӑшӗ-пӗри. Инкек-синкекӗ вӑрҫӑ вӑхӑтӗнче сик-
се тухнӑ хыҫҫӑн хытӑ чӗреллисене пула ӗмӗр тӑршшӗпех тӑсӑлни-
не чуна ҫатӑрласа тытмалла кӑтартать авторе. Акӑ ҫӗр тӳсейми 
йывӑрлӑха кӗрсе ӳкнӗ Санькапа мӗн пулса иртет юлашкинчен: 
«...Пурнӑҫра темӗн те тӳсрӗм. Ӗмӗрӗпе аннеллӗ ачасене ӑмсанса 
пурӑнтӑм. Хам тӑраниччен апат ҫисе кураймарӑм. Ачасене хамӑн 
шӑпана сунмастӑп. Анне ӑшшинче ӳсчӗр. Хам ӳстеретӗп, - тупа турӗ 
хӗрарӑм. 

Хур ами чӗпписене ҫунатти айне илнӗ пек Санька тӑватӑ ачине 
икӗ аллипе тытса ҫупӑрларӗ. Такам туртса илесрен хӑранӑн хӑйӗн 
ҫумне пӑчӑртарӗ. Лешсем чӗпӗсем евӗр пуҫӗсене ун ҫумне пӗкрӗҫ». 

Куратпӑр ӗнтӗ, шанӑҫ пур. Ачисен чипер малашлӑхне ӗненес 
килет. «Ҫапла пултӑрччӗ!» - теме чун-чӗре ыйтать. 

Елена Мустаева ҫӗнӗ хайлавне «Йӳҫӗ пыл» ятлӑ панӑччӗ. Ҫавна 
кура кулӑшларах пуласса кӗтнӗччӗ ӗнтӗ. Анчах каллех кӗтмен ин-
кек-синкек ҫамрӑксен пуҫӗ ҫине йӑтӑнса анни ҫинчен иккен. 

Хама халиччен ытлах ҫулланнӑ ҫын пекех туйман пулин те, ка-
лава вуласан тахҫанхи-тахҫанхи ачалӑх аса килчӗ. Тӑватӑ-пилӗк 
ҫулсенче пулнӑ-ши ун чухне эпӗ? Чӳречерен такама курнӑ атте-анне 
хыпӑнса ӳкрӗ. Нумаях та вӑхӑт иртмерӗ - пӳрте тӗлӗнмелле пӗр 
карчӑк кӗрсе тӑчӗ. Темӗнле тумпа (чухлатӑп халӗ, авалхилле 
тӑхӑннӑ). Сывлӑх сунас вырӑнне тӳрех ҫапла каласа хучӗ: «Ҫак ӗмел-
кесене мӗншӗн тытатӑр, пӑрахӑр ҫӳп шӑтӑкне. Хамӑр турӑсене 
мантӑмӑр. Ҫавӑнпа япӑхса кайрӑмӑр», - терӗ хыттӑн хёвелтухӑҫ 
енчи кӗтесе тӗллесе кӑтартса. 

Ҫапла, эпӗ ача чухне ырӑпа усала (чӑваш тӗнне) ӗненесси 
пӗтменччӗ-ха. Хӑш-пӗри вара чиркӗве те ҫӳренӗ, киремете те кайнӑ, 
юмӑҫа та утнӑ. Пирӗн саманара та тӑсӑлать-мӗн ҫакӑ. 

Мана, институт доцентне, студентсене «Этика» тэта «Основы пра
вославной культуры» дисциплинӑсене вӗрентме тӳрӗ килнӗччӗ. 
Иккӗшӗн те тӗп никӗсӗ ырӑпа усал ҫинче тытӑнса тӑрать. Кӗскен 
каласан, тӗп уйрӑмлӑхӗ ҫакӑ: Турра ӗненменскере чиркӳ яланах 
сивлет, этика (нравственность философийӗ) вӗрентӗвӗпе вара ате-

ист та - ҫынна усал сунмасан, ырӑ ҫеҫ тусассӑн - кӑмӑл-сипетлӗ. . . 
Мухтаннӑ пек ан пултӑр та, студентсем ман пата кӑмӑлласа ҫӳретчӗҫ. Тӗп 

тӗллевӗм ырра юратма, усала курайми тӑвасси пулнӑ-ҫке. Основы православ
ной культуры сехечӗсене мӑсӑльмансем те сиктерместчӗҫ (паллах, чиркӗве 
ирӗксӗр илсе кайман ӗнтӗ вӗсене). Ӗненессипе ӗненмесси - кашнин хӑйӗн ирӗкӗ, 
анчах ӗненекенсене тата кашни тӗне хисеплеме пӗлмелле. 

Елена Мустаевӑн хайлавне пичете хатӗрленӗ чухне авторӗпе чылай канаш-
ларӑмӑр. «Йӳҫӗ пыл» ят тивӗҫтереймерӗ. «Ҫын телейне хапсӑнса» та шухӑша 
йӑлтах уҫса парайман пек туйӑнчӗ. «Айӑппа асап» ят патне пырса тухрӑмӑр. 

Ҫын хӑйӗн тӗлейӗ ҫинчен ҫеҫ шухӑшлани ыттисене асап кӳме пултарать ик-
кен. Ирина - ҫавнашкаллисенчен пӗри. Тем тума та хатӗр вӑл тивлечӗшӗн. Ам-
ӑшне тухатмӑш патне те ярать. Аниҫҫан мӗн айӑпӗ пур-ха? Чӑнах та, вӑл ника-
ма та усал сунмасть. Тепри ун айӑпне те тупма пултарать, мӗншӗн тесен кӗлӗ 
сӑмахӗсене шухӑшласа тупса калать имӗш. (Пире вара ваттисем ҫапла вӗрентнӗ: 
вӑрманта кӗлтунине те Турӑ илтет). Рая кинемейӗн (пӗтӗмӗшле илсен, ырӑ 
хӗрарӑмӑн) сӗнӗвне итлесе тӗшмӗшпе те кӑштах аппаланма тивет-ҫке ӑна. 

Тепӗр хут ҫирӗплетсе ҫапла калама пулать: тӗне, тӗшмӗше айккине сирсе 
хӑварсах айӑплисене тупма пулать кунта. Петӗр - ҫӑмӑлттайлӑхӗпе, Ирина хӑйӗн 
телейӗшӗн ҫеҫ ҫуннипе асап кӳреҫҫӗ ыттисене. 

Тен, тепри сӑлтавӗсене ытларах та тупасшӑн. Кашнин хӑйӗн ирӗкӗ. Илемлӗ 
литература шухӑшлаттарма тивӗҫлӗ. 

Ултавпа, хаярлӑхпа, пӗр-пӗрне ӑнланма пӗлменнипе ҫынсем хӗн-хур кураҫҫӗ, 
ӗҫке пула чылай кил-йыш арканать. Ҫак инкексене сирее яма май килнӗ таран 
пулӑшаканӗсенчен пӗри - илемлӗ литература. Шел пулин те, юлашки ҫулсенче 
вулакансен йышӗ палӑрмаллах чакрӗ. Ҫыраканӗсем те сахалланнӑччӗ. Халӗ 
акӑ республика тулашӗ хускалчӗ. 

Сӑмахран, Ульяновск облаҫӗнчи «Канаш» хаҫатра ӗҫлекен Елена Алексее-
ва-Аксупи калавӗсем журналта тӑтӑшах тухрӗҫ. Тӗрлӗ ҫивӗч ыйтӑва ҫӗклерӗ 
авторе, юрату вӑл савӑнӑҫ кӳнисӗр пуҫне асаплантарма пултарнине те чуна ҫат-
ӑрласа илмелле кӑтартма вӑй-хал ҫитерчӗ, уйрӑмах хӗрарӑм шӑпи канӑҫсӑр-
лантарать ӑна. Елена Алексеева-Аксупи ҫырнисене пухса «Каснӑ чӗлӗ» ятпа 
сумлӑ кӗнеке те кӑларчӗ. 

Вулакансене шантарсах калатпӑр, сире килӗшекен хайлавсем тухсах тӑрӗҫ. 
Ҫавӑнпа та «Тӑван Атӑл» журнала ҫырӑнса илме тӑрӑшӑр. Халех! Шухӑш-
кӑмӑлӑра вара хыпарласах тӑрӑр. Эпир яланах хапӑл пулӑпӑр. 

Ҫакӑн пекхӑйне евӗрлӗ ҫӗнӗлӗх пӗлтерчӗҫ: ашшӗ-амӑшне, тӑванӗсене, хаклӑ 
ҫыннисене ҫуралнӑ кунӗ е пӗр-пӗр уяв ячӗпе «Тӑван Атӑл» журнала ҫырӑнса 
парасси чылай ҫӗрте йӑлана кӗнӗ иккен. Ырӑ пулам ку, парни пӗр кунлӑха ҫеҫ 
мар - темиҫе уйӑх савӑнтарать! 

